
Umsíðir legði løgmaður kongin og 
gav løgtingsformanninum boð um 
at skipa fyri einum formansumfari

Tað tyktist sum um, at løgmaður ikki vildi 
leggja frá sær við góðum.

Tá valið varð skrivað út segði løgmaður, 
at tað var tí at hann skuldi fyri fólksins. 
Fólkið skuldi døma hannhå heldur enn ein 
kanningarstjóri, politisk mótstøðufólk og 
fjølmiðlafólk.

Tað virkaði í so drastiskt av løgmanni 
soleiðis at taka alla ta politisku skipanina 
sum gísla í einum máli, sum meira var av 
persónligum uppruna.

Formaður Fólkafloksins stuðlaði 
løgmanni í, at løgtingsvalið var høvið hjá 
teimum báðum at verða settir fyri fólksins 
dóm. Tí var einki keira nátúrligt, enn at 

løgmaður av respekt fyri politisku skipani 
– og fyri at varðveita tignina hjá Føroya 
Løgtingi – legði frá sær og gav formanni 
Javnaðarfloksins samráðingarrættin. 

Úrslitið á løgtingsvalinum var merkis­
vest, og als ikki í tráð við tær seinastu 
veljarakanningarnar. Men bera vit saman við 
tær kanningarnar, sum eru gjørdar fyrr í ár – 
og annars seinastu tvey árini, so var úrslitið 
ikki so langt av leið. So er spurningurin, hví 
tær seinastu viku so nógv frá úrslitinum, 
ella um veljarar í síðstu løtu eru farnir aftur 
flokkin, teir frammanundan høvdu ætlað 
sær at valt.

Í øllum førum kemur nú broyting í. 
Andstøðan verður helst samgonga – og 
samgongan andstøða. Tí kunnu vit rokna 
við, at komandi fíggjarlógaruppskotið 
verður merkt av hesum. Uppskotið hjá 

Javnaðarflokkinum um »barnabeinan« 
verður helst partur av fíggjarlógar­
uppskotinum, meðan uppskotið um 
skattalætta annars til láglønt verður at bíða 
eftir fiskivinnunýskipan, sum eisini alt fyri 
eitt má setast á skinnarar.

Formansumfarið fer at vísa, hvussu leikur 
fer. Næstu dagarnir fara at vísa, hvør nýggja 
stjórnarskráin verður.

Men fólkið hevur talað – og talað hart og 
týðuliga. Tí má eisini týðulig vend koma í.

Færri havhestaungar vóru í 
Høvdanum á Skúvoynni í ár enn í 
fjør, boðar Havstovan frá

Talið av havhestum og reiðrum er á leið tað 
sama, sum tað hevur verið seinastu fimm árini, 
tó at tað var eitt vet hægri í fjør.

– Í fjør vóru 137 ungar, og í ár vóru 102. 
Miðaltalið av ungum seinastu 15 árini hevur 
verið 126. Ungi var í 40% av reiðrunum, og tað 
er eitt sindur undir miðal, skrivar Havstovan.

Havhestabøgurnar eru um 10 ár, tá ið tær 
verpa fyrstu ferð, og havhestur brúka fleiri 
ár at finna sær tann rætta makan og tað 
rætta staðið at reiðrast. Á sumri er tí nógvur 
ungfuglur at síggja í berginum umframt 
búfuglin.

Hóast havhesturin nú er okkara vanligasti 
sjófuglur, so er hann ein rættiliga nýggjur 
búfuglur í Føroyum. Hildið verður, at teir 
fyrstu komu úr Vestmannaoyggjunum í 
Íslandi. Teir vórðu sæddir í Suðuroy fyrst 
í 1800-talinum, og fyrsti ungin sigst verða 
sæddur í Sumba í 1812. Aðrar frásagnir eru 
um, at fyrsta parið átti í 1818, men vanligast 

verður hildið, at tað ikki var fyrr enn um 1839, 
at fyrsta parið átti í Suðuroy. Longu í 1845 átti 
havhestur bæði í St.Dímun og í Skúgvoy, og 
skjótt eftir átti hann um alt landið.

 Veiðan av havhestaungum byrjaði 
seinast í 1800 og longu í 1930unum vórðu 
veiddir í minsta lagi 80.000 ungar um árið, og 
kortini vaks stovnurin. Í fyrstani vórðu teir 
flestu ungarnir tiknir í reiðrunum, áðrenn 
teir vóru floygdir, men nú verða næstan allir 
tiknir á sjónum, teir fyrstu dagarnar eftir at 
teir eru floygdir.

– Áhugavert hevði verið at vita, hvussu 
nógvir havhestaungar verða veiddir á 
hvørjum ári, men tíanverri eru ongi hagtøl. 
Tað er tó eyðsæð, at talan er um fleiri 
tíggju túsund fuglar, skrivar Havstovan á 
heimasíðu síni.

August mánaði er ein av teimum 
hendingaríku mánaðunum í Klaksvík, 
tá skipað verður fyri bæði Summar 
Festivalinum og Sjómannadegnum í 
næststørsta býnum í Føroyum.

Tað sæst eisini aftur í tølunum fyri akfør, ið 
koyra gjøgnum undirsjóvartunnilin, ið bindur 
Norðoyggjar saman við Eysturoynna. Aldrin 
áður hava so nógv akfør koyrt gjøgnum 
tunnilin upp á ein einstakan mánað. Ì august 
koyrdi nevniliga 3.011 akfør í miðal gjøgnum 
tunnilin um dagin. Tað skrivar P/F Norðoya- og 
Vágatunnilin á  teirra heimasíðu. 

Um hugt verður eftir gongdini í øllum 
2015, so sæst at ferðslan í Norðoyatunlinum 
er økt við 5,7 prosentum frá januar til august 
í mun til sama tíðarskeið í fjør. Tað sama ger 

seg tó ikki galdandi í 
Vágatunlinum, har 
ferðslan higartil í ár er 
0,7 prosent lægri enn 
sama tíðarskeið í fjør. 

Fólkið hevur talað

Edva Jacobsen, Fuglafjørður, Alfred Olsen, Toftir og Helgi Abrahamsen, Strendur vórðu ikki afturvald týsdagin

JÓANNES HANSEN

Hóast Føroyar síðani á 
valinum í 2008 hava 
verið eitt valdømi, so 
verður framvegis gáað 

væl eftir, hvussu gomlu valdømini 
eru umboðað, og tað verður eisini 
hugt eftir í hvørjum bygdum í gomlu 
valdømunum tey valdu búgva.

Tjóðveldi hevði síðsta valskeið 
einki umboð, sum búði norðanfyri 
Hórisgøtu, og soleiðis er tað fram­
vegis. D. P. Danielsen varð valdur í 
Vágum í 1950, sum var fyrsta valið 
Tjóðveldi bjóðaði seg fram, og hann 
varð afturvaldur í 1954. Fýra ár seinni 
var hann ikki á listanum, og síðani 
1958 hevur Tjóðveldi ikki átt umboð 
í Vágum.

Í gamla Norðstreymoyar, Eystur­
oyar og Norðoya valdømi hevur Tjóð­
veldi átt fleiri umboð. Soleiðis var 
ikki síðsta valskeið, og soleiðis er tað 
heldur ikki í nýggja tinginum. 

Í Norðstreymoy hava tjóð veldis­
umboðini verið Sigurð Joensen 
(1958­1970), Jógvan Durhuus (1970­
1980, 1984­1990 og 1994­2002), Niklái 
Petersen (2002­2004), Heidi Petersen 
(2004­2008).

Í Eysturoy hava tjóðveldis um­
boðini verið Frederik Hansen (1954­
1970), Olaf Ellingsgaard (1954­1958), 
Jógvan Høgnesen (1958­1962), Hans 
Jacob Ellingsgaard (1962­1966), Signar 
á Brúnni (1970­1980 og 1984­2002) og 
Tórbjørn Jacobsen (2002­2011).

Í Norðoyggjum hava tjóð veldis­
umboðini verið Johan Simonsen 
(1958­1966), Finnbogi Ísakson (1966­
1984), Heini O. Heinesen (1984­2004) 
og Karsten Hansen (2004­2008).

Sambandið strikað 
í Suðuroy
Síðani floksbýtið í 1906 hevur í 
minsta lagi ein sambandstingmaður 
búð í Suðuroy. Síðstu tíðina hevur tað 
verið Johan Dahl, sum ikki bjóðaði 
seg fram aftur á valinum týsdagin. 
Tá eydnaðist tað ikki nøkrum sam­
bandsmanni í Suðuroy at vinna ting­
sess. Tó skal leggjast aftrat, at tað 
var sambandsfelagið í Suðuroy, sum 
uppstillaði Magni Laksáfoss, ið varð 
valdur sum sætti sambandsmaðurin. 

Tilsaman fekk Magni Laksáfoss 
374 atkvøður. Hóast hann var upp­
stillaður í Suðuroy, so var tað 
høvuðsstaðurin, ið bar hann inn á 
ting. Magni fekk 181 atkvøður í Havn 
og tilsaman 34 í Suðuroy.

Tey fyrstu árini eftir floksbýtið 
átti Sambandsflokkurin onkra 
ferðina fýra tingmenn í Suðuroy og 
onkra ferðina tríggjar. Fleiri ferðir 
hevur hann átt tveir (seinastu ferð 
1958­1962), og fram til á valinum 
týsdagin hevur tað altíð verið í 
hvussu so er ein sambandsmaður 
við bústaði í Suðuroy.

Síðani 1932 hava hesir umboðað 
Sambandsflokkin í Suðuroy: Kristian 
Djurhuus (1932­1962 og 1966­1970), 
Niels Christian Nolsøe (1928­1936), 
Andreas Djurhuus (1943­1945, 1966­
1974), Jákup Mortensen (1974­1978), 
Flemming Mikkelsen (1978­1994 og 
1998­2002), Jákup Joensen (1994­1998) 
og Johan Dahl (2004­2015).

Skansarnir rapaðu 
í Eysturoy
Síðani floksbýtið í 1906 hava Fugla­
fjørður, Strendur og Toftir verið 
skansar hjá Sambandsflokkinum í 
Eysturoy. Tað hevur sæst aftur í, at 

tilsaman hava hesar bygdirnar altíð 
átt sambandsumboð í tinginum. Eftir 
valið týsdagin eigur eingin av hesum 
bygdunum sambandsmann á tingi.

Føroya fyrsti løgmaður undir 
heima stýrinum var Andras Samuel­
sen, sum var sýslumaður við bú­
staði í Fuglafirði. Hann umboðaði 
Sambandsflokkin 1906­1950. Hann 
var ættaður úr Haldórsvík, og frá 
1906 og til 1914 var hann valdur í 
Norðstreymoy. Síðani var hann 
valdur í Eysturoy. Johan Poulsen 
á Strondum sat á tingi fyri Sam­
bandsflokkin í eina hálva øld – 1920 
til 1970, og Jens Christian Olsen á 
Toftum var valdur tingmaður 1940­
1945 og 1950­1963.

Eftir at Andras Samuelsen gavst í 
1950 gekk tað striltið hjá fuglfirðingum 
at vinna sambandsumboð á ting. 
Burtursæð frá einum stórum ári 1963­
1965 (sí niðanfyri) var tað ikki fyrrenn 
í 2011, tá ið Edva Jacobsen varð vald. 
Hon var ikki heilt ókend í tinginum, tí 
2010­2011 møtti hon á tingi fyri Johan 
Dahl, sum var landsstýrismaður. 
Týs dagin fall Edva, og nú er einki 
sam bandsumboð úr Fuglafirði í 
løgtinginum.

Jens Christian Olsen doyði 20. 
november 1963. Tá kom Hilmar 
Petersen í Fuglafirði í tingið, men 
hann doyði longu 13. juni í 1965, tá 
ið Reinhold Thomsen í Gøtu loysti 
hann av.

Valskeiðið 1966­1970 er tað einasta 
síðani floksbýtið, at eysturoyingar 
bara hava átt eitt umboð í tinginum. 
Tað var Johan Poulsen á Strondum.

Á valinum í 1970 vórðu Jógvan 
Ingvard Olsen á Toftum og Jóhannes 
Martin Olsen á Strondum valdir. 
Jógvan sat inntil í 1998, tá ið hann ikki 

bjóðaði seg fram aftur. Síðani 1998 
hevur Alfred Olsen á Toftum verið 
tingmaður. Týsdagin varð hann ikki 
afturvaldur.

Jóhannes Martin sat fram til 
1988, tá ið hann fall fyri Edmundi 
Joensen á Oyrarbakka. Edmund var 
tingmaður fram til 2011, tá ið hann 
ikki var á listanum. Helgi Abra­
hamsen á Strondum varð valdur 
í 2008, og síðani hevur hann verið 
tingmaður. Hann var ikki ókendur í 
tinginum, tí 2008­2011 var hann fastur 
eykamaður, tí tríggir sambandsmenn 
vóru í landsstýrinum. Týsdagin varð 
Helgi ikki afturvaldur.

Síðsta valskeið umboðaðu fýra 
eysturoyingar Sambandsflokkin. 
Umframt Alfred Olsen á Toftum, 
Helga Abrahamsen á Strondum 
og Edvu Jacobsen í Fuglafirði var 
Reimund Langgaard í Leirvík í ting­
inum sum fastur eykamaður, tí 
tríggir sambandsmenn vóru í lands­
stýr inum.

Eingin av hesum fýra er í nýggja 
tinginum. Edmund Joensen bjóðaði 
seg framaftur týsdagin og varð valdur 
við 636 persónligum atkvøðum.

Borgarstjórin í Runavík, Magnus 
Rasmussen, bjóðaði seg fram fyri 
fyrstu ferð, og hann varð valdur við 
500 persónligum atkvøðum. Hetta er 
fyrsta ferðin yvirhøvur, at tað hevur 
eydnast sambandsmanni í Runavíkar 
kommunu at vinna seg inn á ting.

Tað er merkisvert, at Magnus 
Rasmussen vann sær atkvøður úr 
bygdunum, sum higartil hava verið 
háborgir hjá Sambandsflokkinum í 
Eysturoy. Størstu undirtøkuna vann 
hann í Runavík (342). Borgarstjórin í 
Runavík fekk 51 atkvøður á Toftum, 
8 í Fuglafirði og 4 á Strondum. 

Sambandsflokkurin vann týs­
dagin seks tingmenn. Helgi Abra­
hamsen á Strondum restaði 25 
atkvøður í at røkka sætta plássið. 
Alfred Olsen á Toftum restaði 131 
atkvøður í at røkka sætta plássið, og 
Edva Jacobsen restaði  148 atkvøður 
í at røkka sætta plássið.

Broytingarnar eru stórar, og fleiri 
skansar rapaðu týsdagin. Men ikki alt 
er broytt.

Undan valinum var spenningurin 
stórur, um tað fyri fyrstu ferð skuldi 
eydnast Sambandsflokkinum at 
vinna mann í gala Sandoyar valdømi. 

Gerhard Lognberg, sum síðani 
2002 hevur umboðað Javnaðar­
flokk in, bjóðaði seg hesaferð fram 
á sambandslistanum. Í Sandoy 
og Skúvoy vaks undirtøkan hjá 
Gerhardi nógv. Hóast talan fyri alt 
landið var um 6,0 prosent í aftur­
gongd hjá Sambandsflokkinum, 
so var framgongdin stór í Sandoy:  
42,5 prosent í Skopun, 2,5 prosent á 
Sandi, 7,4 prosent í Dali, 11,7 prosent í 
Húsavík, 7,9 prosent í Skálavík og 17,4 
prosent í Skúvoy.

Samlaða atkvøðutalið hjá Ger­
hardi Lognberg var 282, sum bar 
áttanda pláss á listanum við sær – 92 
atkvøður frá sætta plássinum, sum 
bar val við sær. Sammett við valið 
fyri fýra árum síðani vann Gerhard 
Lognberg færri persónligar atkvøður.

Í 2011 vann hann 344 atkvøður á 
javnaðarlistanum ella 62 fleiri enn 
hesaferð.

Harvið bíðar Sambandsflokkurin 
framvegis eftir fyri fyrstu ferð at 
vinna løgtingsmann í Sandoy.

Fyri fyrstu ferð eigur Sambandsflokkurin ongan tingmann úr í 
hvussu so er einari av gomlum sambandsbygdunum í Eysturoy 
– Strondum, Toftum og Fuglafirði – og ongan í Suðuroy

GAMLIR SKANSAR RAPAÐU

Visti tú?
At á løgtingsvalinum 

týsdagin høvdu 36.458 fólk 
valrætt. Tað eru 1.011 fólk fleiri 

enn á løgtingsvalinum í 2011, 
tá ið 35.447 fólk høvdu 

valrætt.


